
	1. Նախագծի նախաբանում որպես լիազորող նորմ վկայակոչված է Հայաստանի Հանրապետության հարկային օրենսգրքի 377-րդ հոդվածի 3-րդ մասը, որի համաձայն՝ փոխհամաձայնեցման ընթացակարգի միջոցով հարկային հարցերով վեճերի լուծման կարգը և ժամկետները սահմանում է Կառավարությունը: Հարկ է նկատի ունենալ, որ նշված հոդվածը կանոնակարգում է միջազգային համաձայնագրերի դրույթների կիրառման ժամանակ հարկային մարմինների միջև ի հայտ եկած հարկային հարցերով վեճերի լուծման գործընթացը: Միաժամանակ, Հայաստանի Հանրապետության հարկային օրենսգրքի 378-րդ հոդվածը կարգավորում է ռեզիդենտ կազմակերպության կամ ռեզիդենտ ֆիզիկական անձի կողմից փոխհամաձայնեցման ընթացակարգի միջոցով գործը լուծելու խնդրանքով հարկային մարմին դիմելու հետ կապված հարաբերությունները, ընդ որում՝ նույն հոդվածի 2-րդ մասը սահմանում է, որ փոխհամաձայնեցման ընթացակարգի միջոցով գործի լուծման կարգը սահմանում է Կառավարությունը: Նախագծի դրույթներումնշված երկու ընթացակարգերն առաջարկվում է հստակ տարանջատել:
	Չի ընդունվել:
Ս․թ մարտի 23ի «Հայաստանի Հանրապետության հարկային օրենսգրքում փոփոխություններ և լրացումներ կատարելու մասին» թիվ 86-Ն օրենքի 27-րդ հոդվածով
փոխհամաձայնեցման ընթացակարգի վերաբերյալ դրույթները սահմանվել են ՀՀ հարկային օրենսգրքի (այսուհետ՝ Օրենսգիրք) 377-րդ հոդվածով։ Մինչդեռ 378-րդ հոդվածով սահմանվել է նախնական գնագոյացման պայմանավորվածության վերաբերյալ դրույթները։ Ընդ որում, նախնական գնագոյացման պայմանավորվածության վերաբերյալ կարգավորումներն ուժի մեջ կմտնեն 2024 թվականի հունվարի 1-ից։
Ուստի, փոխհամաձայնեցման ընթացակարգի օրենսդրական կարգավորումների վերաբերյալ անհրաժեշտ է առաջնորդվել Օրենսգրքի 377-րդ հոդվածի դրույթներով։ 

	2. Նախագծի հավելվածի 6-րդ կետի համաձայն՝ դիմողը դիմումով ներկայացնում է.
(…)
գ) նախկինում նմանատիպ դեպքի վերաբերյալ դատարանի վճիռ կամ Համաձայնագրի կողմ հանդիսացող երկու երկրներից որևէ մեկում նմանատիպ վարույթների վերաբերյալ տեղեկատվություն․
դ) ցանկացած այլ երկրների միջև փոխհամաձայնեցման ընթացակարգի միջոցով նմանատիպ գործի լուծման փաստաթղթի պատճենը, որը կարող է ազդեցություն ունենալ  Ընթացակարգի վրա:
Գտնում ենք, որ դիմողի համար նման տեղեկություններ ներկայացնելու իմպերատիվ պահանջ նախատեսելը հիմնավորված չէ, քանի որ դրանք տվյալ վարույթի համար էական նշանակություն ունենալ չեն կարող (դրանք կարող են ներկայացվել դիմողի ցանկությամբ):
	Չի ընդունվել:
Նշված տեղեկատվությունը վերաբերում են Նախագծի հավելվածի 6-րդ կետի 7-րդ ենթակետին, որի համաձայն, առկայության դեպքում, Դիմողը ներկայացնում է նաև նախկինում նմանատիպ դեպքի վերաբերյալ դատարանի վճիռ կամ Համաձայնագրի կողմ հանդիսացող երկու երկրներից որևէ մեկում նմանատիպ վարույթների վերաբերյալ տեղեկատվություն, կամ ցանկացած այլ երկրների միջև փոխհամաձայնեցման ընթացակարգի միջոցով նմանատիպ գործի լուծման փաստաթղթի պատճենը, որը կարող է ազդեցություն ունենալ  Ընթացակարգի վրա։ Հետևաբար նշված տեղեկատվությունը չի ենթադրում իմպերատիվ պահանջ, այլ կարող են ներկայացվել ըստ առկայության։

 


	3. Նախագծի հավելվածի 9-րդ կետում, 15-րդ կետում և 30-րդ կետում նախատեսված է հարկային մարմնի կողմից համապատասխան դիմումը մերժելու հնարավորություն՝ առանց հստակեցնելու մերժման համապատասխան հիմքերը: Առաջարկվում է հստակեցնել մերժման հիմքերը։
	Չի ընդունվել։
9-րդ կետով սահմանվում է հարկ վճարողի կողմից Ընթացակարգ սկսելու Դիմումի մերժման կամ ընդունման ժամկետները, ընդ որում Նախագծի հավելվածի 4-րդ կետում ամրագրված է Դիմումի մերժման միակ հիմքը։
15-րդ կետով սահմանվում է այլ երկրի իրավասու մարմնի կողմից Ընթացակարգ սկսելու հայցին մերժելու կամ ընթացք տալու ժամկետներին։ Կարծում ենք, որ հնարավոր չէ Նախագծում ամրագրել այն բոլոր հիմքերը, որոնք կարող են հիմք հանդիսանալ մյուս երկրի իրավասու մարմնի՝ Ընթացակարգ սկսելու դիմում մերժելու համար։
Նույն նկատառումը վերաբերում է նաև Նախագծի 30-րդ կետին առնչվող առաջարկությանը։ Նշենք նաև, որ նախագիծը մշակվել է հիմք ընդունելով Տնտեսական համագործակցության և զարգացման կազմակերպության տիպային օրենսդրությունը։

	4. Նախագծի հավելվածի 22-րդ կետի համաձայն՝ Դիմումի վերաբերյալ Համաձայնագրի Կողմ հանդիսացող երկրների իրավասու մարմինների միջև ձեռքբերված համաձայնությունը մերժելու դեպքում, Դիմողը կարող է գործը բողոքարկել` օրենսդրությամբ սահմանված կարգով։ Հարկ է նկատի ունենալ, որ հարկային օրենսդրությամբ բողոքարկման համապատասխան ընթացակարգ նախատեսված չէ, հետևաբար՝ պարզ չէ, թե դիմողն ինչ նյութական և դատավարական հիմքերի վկայակոչմամբ է բողոքարկելու տվյալ ակտը: Առաջարկվում է հստակեցնել Դիմողի կողմից գործի բողոքարկման կարգը։
	Չի ընդունվել։
ՀՀ հարկային օրենսգրքի համապատասխան հոդվածներով, մասնավորապես 20-րդ գլխով սահմանված է հարկ վճարողի կողմից հարկային մարմնի գործողությունների կամ անգործության բողոքարկման կարգը։ 

	5. Նախագծի հավելվածի 27-րդ կետի համաձայն՝ հարկ վճարողը կարող է նախընտրել Համաձայնագրի դրույթներին չհամապատասխանող հարկման արդյունքում առաջացած անճշտությունները  լուծել ինքնուրույն ոչ թե Ընթացակարգի միջոցով, կամ այլընտրանքային տարբերակով. Հարկային մարմնին խնդրել ճշգրտել անճշտություններից մեկը, իսկ մյուսները՝ ինքնուրույն: Նախագծով նախատեսված ընդհանուր ընթացակարգից նման բացառություն նախատեսելն արդարացված չէ՝ հաշվի առնելով նաև այն հանգամանքը, որ Հայաստանի Հանրապետության հարկային օրենսգրքի վերաբերելի հոդվածները հարկ վճարողի կողմից ինքնուրույն ընթացակարգ նախաձեռնելու հնարավորություն չեն նախատեսում:
	Չի ընդունվել։ 
27-րդ կետով նախատեսվում է, որ հարկ վճարողը կարող է  օրինակ՝ միանգամից ճշտել լրացուցիչ հարկային պարտավորության չափը՝ առանց Ընթացակարգի դիմելու։ Հաջորդ դեպքում, հնարավոր է հարկ վճարողը ճշտման ենթակա հարցերից մի քանիսը ինքնուրույն, այսինքն առանց Ընթացակարգի դիմելու լուծի, իսկ մյուս մասի համար դիմի հարկային մարմին՝ Ընթացակարգ սկսելու նպատակով։ Հարկ վճարողը ինքնուրույն Ընթացակարգ նախաձեռնելու իրավասություն չունի։ 

